
 
Andoaingo Udala 

 

Otietako tunela itxi egingo da konponketa lan 
gehiago egin ahal izateko, ezegonkor eta 

kolapsatzeko-egoeran baitago 

 
 Lehenengo harri-erorketaren inguruko lanak amaitu dira, baina 

zuzendaritza teknikoak elementu ezegonkor berriak identifikatu ditu 

tunelaren beste 30 metrotan, eta, ondorioz, larrialdiko jarduketa berri bat 

egin beharko da. 

 

 Proiektua idazten ari da, eta, aldi berean, 220.000 euroko kreditu-aldaketa 

izapidetzen ari da, jarduketa ahalik eta lasterren gauzatu ahal izateko. 

Obren iraupena 6 hilabetekoa izango dela aurreikusten da. 

 
 
2022ko ekainaren 17an, Otietako tunela itxi egin zen, tunelaren goiko aldean izandako harri-
erorketa baten ondorioz. Gertakarian kalte pertsonalik izan ez bazen ere, tunelaren benetako 
egoera eta kalteen neurria ezagutzea lehentasunezkoa izan da. 
 

Hasiera batean, afekzioa eremu espezifiko batean kontzentratuta zegoen. Horregatik, 
Andoaingo Udalak otsailean 40.000 euro bideratu zituen beharrezko konponketa-lanetara. 
Tunelak adreilu porotsuzko estaldura du gangan, eta ura iragazi eta tantaka erortzen da. 
Denborarekin, estalkia hondatu egin da eta ur-jarioa handitu egin da. Kaltetutako eremua 
behar bezala drainatu, iragazgaiztu eta indartu da. 
 

Udal-teknikariak erorketaren irismena ebaluatzeaz, geologia eta gertakariaren forma 
ezagutzeaz eta tunelaren egituraren egoeraz arduratu dira. Bada, kaltetutako eremuaren 
egitura indartzeko lanak amaitu direnean, talde teknikoak identifikatu du tunelaren beste alde 
bateko egoerak okerrera egin duela. Ondorioztatu da beste 30 metroko ezegonkortasuna 
dagoela, eta litekeena dela edozein unetan lur-jausi berriak gertatzea. 
 

Zuzendaritza teknikoak egiaztatu ahal izan du kalteak hasieran aurreikusitakoa baino 
azalera handiagora hedatzen direla, eta uste du antzemandako eremuan jardutea 
ezinbestekoa dela tunela kolapsatzeko arriskua ezabatu eta erabiltzaileen segurtasuna 
bermatzeko; beraz, ez da gomendatzen tunela irekitzea. Andoaingo Udalak IKERLUR enpresa 
kontratatu du tunela erabat konpontzeko proiektua idazteko. 

 
Konponketa-jarduketaren irismena 220.000 eurokoa izango da. Horregatik, proiektua 

idaztearekin batera, kreditua bideratzeko beharrezko izapideak egin dira. Aurreko astean, 
proposamena dagokion zerbitzu-batzordetik igaro zen, eta ostiral honetan bertan, maiatzaren 
19an, ezohiko osoko bilkura egingo da, larrialdiko kreditua izapidetu ahal izateko, konponketa-
lanak lehenbailehen lizitatu ahal izateko. 

 
Jarduketaren iraupena 6 hilabetekoa izango dela aurreikusten da. Egungo estaldura 

eta balizko material ezegonkorra kenduko dira. Proiektatutako hormigoizko eta altzairuzko 
zuntzezko hainbat geruzaz zigilatuko da ganga, eta buloi ainguratuak instalatuko dira. 



 
Andoaingo Udala 

 

Gangaren bi aldeetan drainak egingo dira, eta ura hodi horietatik jaitsiko da egituraren oineko 
arekaraino. Egonkortu ondoren, dentsitate handiko polietilenozko xafla iragazgaitz bat jarriko 
da, ura berriro gangan barrena sar ez dadin. 
 

Konponketak lehentasuna du, baina tuneleko egiturazko lanak ez dira errazak. Beraz, 
herriko tunel jendetsuenetako bat itxita egongo da uda osoan. Lizarkola pasealekua bezalako 
ibilbide alternatiboak erabiltzea gomendatzen du Udalak bertako erabiltzaileei. Sentitzen dugu 
sor daitezkeen eragozpenak, baina tunela kolapsatzea saihestea eta erabiltzaileen 
segurtasuna bermatzea lehentasunezkoa da. 

 
Andoain, 2023ko maiatzak 17. 


